
Panchikaranam or Panchikarana Varttikam

పఞ్చీకరణం అథవా పఞ్చీకరణవార్త్తికమ్

ఓం
శ్రీమచ్ఛఙ్కరాచార్యవిరచితమ్  పఞ్చీకరణమ్
ఓం పఞ్చీకృతమ్పఞ్చమహాభూతాని తత్కార్యం

చ సర్వం విరాడిత్యుచ్యతే ।
ఏతత్స్థులశరిరమాత్మనః  ।

ఈన్ద్రియైరర్థోపలబ్ధిర్జాగరితమ్      ।
తదుభయాభిమాన్యాత్మా విశ్వః ।

ఏతత్ త్రయమకారః  ॥ ౧॥
అపఞ్చీకృతపఞ్చమహాభూతాని పఞ్చతన్మాత్రణి

తత్కార్యం చ పఞ్చ ప్రాణాః  దశేన్ద్రియాణి
మనోబుద్ధిశ్చేతి  సప్తదశకం లిఙ్కమ్ భౌతికం
హిరణ్యగర్భ ఇత్యుచ్యతే ।

ఏతత్సూక్ష్మశరిరమాత్మనః ॥౨॥
కరణేషూపసంహృతేషు జాగరితసంస్కారజః ప్రత్యయః

సవిషయః స్వప్న ఇత్యుచ్యతే ।
యదుభయాభిమాన్యాత్మా తైజసః  ।
ఏతత్ త్రయముకారః  ॥ ౩॥
శరీరద్వయకారణమాత్మాజ్ఞానం
సాభాసమవ్యాకృతమిత్యుచ్యతే ।
ఏతత్ కారణశరీరమాత్మనః ।

తచ్చ న సన్నాసన్నాపి సదసన్న భిన్నం నాభిన్నం
నాపి భిన్నాభిన్నం కుతశ్చిత్

న నిరవయవం న సావయవం
నోభయం కిన్తు

కేవలబ్రహ్మాత్మైకత్వజ్ఞానాపనోద్యమ్    ॥ ౪॥

1



పఞ్చీకరణం అథవా పఞ్చీకరణవార్త్తికమ్

సర్వప్రకారజ్ఞానోపసంహారే   బుద్ధేః
కారణాత్మనాఽవస్థానం  సుషుప్తిః ।
తదుభయామిమాన్యాత్మా ప్రాజ్ఞః   ।

ఏతత్ త్రయమ్  మకారః ॥ ౫॥
అకార ఉకారే ఉకారో మకారే మకార ఓఙ్కారే
ఓఙ్కారోఽహమ్యేవ ।
అహమాత్మా సాక్షీ కేవలశ్చిన్మాత్రస్వరూపః

నాజ్ఞానం  నాపి తత్కార్యం కిన్తు
నిత్యశుద్ధబుద్ధముక్తసత్యస్భావం 
పరమానన్దాద్వయం  ప్రత్యగ్భూతచైతన్యం   బ్రహ్మై 
వాహమస్మీత్యభేదేనావస్థానం  సమాధిః ॥౬॥

తత్త్వమసి బ్రహ్మహమస్మి  ప్రజ్ఞానమానన్దం    బ్రహ్మ
అయమాత్మా బ్రహ్మ  ఇత్యాదిశ్రుతిభ్యః  ॥ ౭॥
ఇతి పఞ్చీకరణం భవతి ॥
ఇతి శ్రీశఙ్కరాచార్యవిరచితం  పఞ్చీకరణమ్ ॥

పఞ్చీకరణవార్త్తికమ్
శ్రీసురేశ్వరాచార్యకృత

ఓంకారః సర్వవేదానాం సారస్తత్త్వప్రకాశకః   ।
తేన చిత్తసమాధానం ముముక్షూణాం ప్రకాశ్యతే  ॥ ౧॥
ఆసీదేకం పరం బ్రహ్మ  నిత్యముక్తమవీక్రియమ్  ।
తత్స్వమాయాసమావేశాద్ బీజమవ్యాకృతాత్మకమ్ ॥౨॥
తస్మాదాకాశముత్పన్నం శబ్దతన్మాత్రరూపకమ్   ।
స్పర్శాత్మకస్తతో వాయుస్తేజోరూపాత్మకం తతః ॥ ౩॥
ఆపో రసాత్మికాస్తస్మాత్తాభ్యో గన్ధాత్మికా  మహి ।
శబ్దైకగుణమాకాశం  శబ్దస్పర్శగుణో  మరూత్ ॥ ౪॥
శబ్దస్పర్శరూపగుణైస్త్రిగుణం    తేజ ఉచ్యతే ।
శబ్దస్పర్శరూపరసగుణైరాపశ్చతుర్గుణాః    ॥ ౫॥

శబ్దస్పర్శరూపరసగన్ధైః   పఞ్చగుణా మహీ ।
తేభ్యః సమభవత్సూత్రం  భూతం సర్వాత్మకం మహత్ ॥౬॥
తతః స్థూలాని  భూతాని పఞ్చ తేభ్యో విరాడభూత్ ।
పఞ్చీకృతాని భూతాని స్థూలానీత్యుచ్యతే  బుధైః  ॥ ౭॥
పృథివ్యాదీని భూతాని ప్రత్యేకం  విభజేద్ ద్విధా ।
ఏకైకం  భాగమాదాయ చతుర్ధా విభజేత్పునః ॥౮॥
ఏకైకం  భాగమేకస్మిన్ భూతే సంవేశయేత్క్రమాత్ ।
తతశ్చాకాశభూతస్య భాగాః పఞ్చ భవన్తి హి ॥౯॥
వాయ్వాదిభాగాశ్చ్త్వారో  వాయ్వాదిష్వేవమాదిశేత్ ।
పఞ్చీకరణమేతత్స్యాదిత్యహుస్తత్త్వవేదినః  ॥ ౧౦॥
పఞ్చకృతాని భూతాని తత్కార్యం చ విరాడ్ భవేత్ ।
స్థూలం  శరీరమేతత్స్యాదశరీరస్య చాత్మనః ॥ ౧౧॥
అధిదైవతమధ్యాత్మమధిభూతమితి  త్రిధా  ।
ఏకం బ్రహ్మ  విభాగేన భ్రమాద్మాతి  న తత్త్వత్తః  ॥ ౧౨॥
ఇన్ద్రియైరర్థవిజ్ఞానం     దేవతానుగ్రహాన్తివతైః   ।
శబ్దాదివిషయం  జ్ఞానం  తజ్జాగరితముచ్యతే  ॥ ౧౩॥
శ్రోత్రమధ్యాత్మమిత్యుక్తం   శ్రోతవ్యం  శబ్దలక్షణమ్  ।
అధిభూతం తదిత్యుక్తం దిశస్తత్రాధిదైవతమ్   ॥ ౧౪॥
త్వగధ్యాత్మమితి ప్రోక్తం   స్ప్రష్టవ్యం  స్పర్శలక్షణమ్
అధిభూతం తదిత్యుక్తం వాయుస్తత్రధిదైవతమ్   ॥ ౧౫॥
చక్షురధ్యాత్మమిత్యుక్తం ద్రష్టవ్యం   రూపలక్షణమ్ ।
అధిభూతం తదిత్యుక్తమాదిత్యోఽత్రాధిదైవతమ్   ॥ ౧౬॥
జిహ్వాఽధ్యాత్మం తయాఽస్వాద్యమాధిభూతం రసాత్మకమ్ ।
వరూణో దేవతా తత్ర జిహ్వాయామధిదైవతమ్  ॥ ౧౭॥
ధ్రాణమధ్యాత్మమిత్యుక్తం  ధ్రాతవ్యం  గన్ధలక్షణమ్  ।
అధిభూతం తదిత్యుక్తం పృథివ్యత్రాధిదైవతమ్   ॥ ౧౮॥
వాగధ్యాత్మమితి ప్రోక్తం   వక్త్వయం  శబ్దలక్షణమ్  ।

అధిభూతం తదిత్యుక్తమగ్నిస్తత్రాధిదైవతమ్   ॥ ౧౯॥
హస్తావధ్యాత్మమిత్యుక్తమాదాతవ్యం చ యద్మవేత్ ।
అధిభూతం తదిత్య్యుక్తమిన్ద్రస్తత్రాధిదైచతమ్      ॥౨౦॥
పాదావధ్యాత్మమిత్యుక్తం గన్తవ్యం  తత్ర యద్మవేత్ ।
అధిభూతం తదిత్యుక్తం విష్ణుస్తత్రాధిదైవతమ్     ॥౨౧॥
పాయురిన్ద్రియమధ్యాత్మం  విసర్గస్తత్ర   యో భవేత్ ।
అధిభూతం తదిత్యుక్తమ్ం మృత్యుస్తత్రాధిదైవతమ్   ॥౨౨॥
ఉపస్థేన్ద్రియమధ్యాత్మం   స్త్ర్యాద్యానన్దస్య   కారణమ్
అదిభూతం తదిత్యుక్తమధిదైవం  ప్రజాపతిః  ॥౨౩॥
మనోఽధ్యాత్మమితి ప్రోక్తం   మన్తవ్యం తత్ర యద్మవేత్ ।
అధిభూతం తదిత్యుక్తం చన్ద్రస్తత్రాధిదైవతమ్     ॥౨౪॥
బుద్ధిరధ్యాత్మమిత్యుక్తం  బోద్ధవ్యం  తత్ర యద్మవేత్ ।
అధిభూతం తదిత్యుక్తమధిదైవం  బృహస్పతిః ॥౨౫॥
అహఙ్కారస్తథాఽధ్యాత్మమహఙ్కర్తవ్యమేవ చ ।
అధిభూతం తదిత్యుక్తం రుద్రస్తత్రాధిదైవతమ్     ॥౨౬॥
చితమధ్యాత్మమిత్యుక్తం చేతవ్యం తత్ర యద్మవేత్ ।
అధిభూతం తదిత్యుక్తం క్షేత్రజ్ఞోఽత్రాధిదైవతమ్     ॥౨౭॥
తమోఽధ్యాత్మమత్మితి ప్రోక్తం   వికారస్తత్ర యో భవేత్ ।
అధిభూతం తదిత్యుక్తమీశ్వరోఽత్రాధిదైవతమ్   ॥౨౮॥
బాహ్యాన్తఃకరణైరేవం  దేవతానుగ్రహాన్వితైః   ।
స్వం స్వం చ విష్యజ్ఞానం  తజ్జాగరితముచ్యతే  ॥౨౯
యేయం జాగరితావస్థా శరీరం కరణాశ్రయమ్  ।
యస్తయోరభిమానీ స్యద్విశ్వ ఇత్యభిధీయతే ॥ ౩౦॥
విశ్వం వైరాజరూపేణ  పశ్యేద్మేదనివృత్తయే ।
జ్ఞానేన్ద్రియాణి   పఞ్చైవ  పఞ్చ కర్మేన్ద్రియాణి  చ ॥ ౩౧॥
శ్రోత్రత్వఙ్నయనఘ్రాణజిహ్వా    ధీన్ద్రియపఞ్చకమ్  ।
వాక్పాణిపాదపాయూపస్థాః  కర్మేన్ద్రియపఞ్చకమ్  ॥ ౩౨॥
మనోబుద్ధిరహఙ్కారశ్చిత్తం  చేతి చతుష్టయమ్  ।

సఙ్కల్పారవ్యం మనోరూపం బుద్ధిర్నిశ్చయరూపిణీ  ॥ ౩౩॥
అభిమానాత్మకస్తద్వదహఙ్కారః ప్రకీర్తితః   ।
అనుసన్ధానరూపమ్ం  చ చిత్తమిత్యభిధీయతే ॥ ౩౪॥
ప్రాణోఽపానస్తథా  వ్యాన ఉదానారవ్యస్తథైవ  చ ।
సమానశ్చేతి పఞ్చైతాః  కిర్తితాః  ప్రణవృత్తయః  ॥ ౩౫॥
ఖవావ్యగ్న్యమ్బుక్షితయోభూతసూక్ష్మాణి పఞ్చ చ ।
అవిద్యాకామకర్మాణి లిఙ్గం  పుయేష్టకం  విదుః ॥ ౩౬॥
ఏతత్సూక్ష్మశరీరం స్యాన్మాయికం ప్రాత్యగాత్మనః  ।
కరణోపరమే జాగ్రత్సఙ్కారోత్థం   ప్రబోధవత్  ॥ ౩౭॥
గ్రాహ్యగ్రాహకరూపేణ   స్ఫురణం స్వప్న ఉచ్యతే ।
అభిమానీ తయోర్యస్తు తైజసః  పరికీర్తితః ॥ ౩౮॥
హిరణ్యగర్భరూపేణ తైజసం  చిన్తయేద్ బుధః ।
చైతన్యాభాసఖచితం  శరీరద్వయకారణమ్ ॥ ౩౯॥
ఆత్మాజ్ఞానం  తదవ్యక్తమవ్యాకృతమితీర్యతే  ।
న సన్నాసన్న సదసద్మిన్నాభిన్నం న చాత్మనః ॥ ౪౦॥
న సభాగం న నిర్భాగం న చాప్యుభయరూపకమ్ ।
బ్రహ్మాత్మైకత్వవిజ్ఞానహేయం    మిథ్యాత్వకారణాత్ ॥ ౪౧॥
జ్ఞానానాముపసంహారో  బుద్వేః కరణతాస్థితిః  ।
వటబీజే వటస్యేవ సుషుప్తిరభిధీయతే ॥ ౪౨॥
అభిమానీ తయోర్యస్తు ప్రాజ్ఞ  ఇత్యభిధీయతే ।
జగత్కారణరూపేణ ప్రాజ్ఞాత్మానం   విచిన్తయేత్ ॥ ౪౩॥
విశ్వతైజససౌషుప్త  విరాట్ సూత్రాక్షరాత్మభిః  ।
విభిన్నమివ సంమోహాదేకం తత్త్వం చిదాత్మకమ్ ॥ ౪౪॥
విశ్వాదికత్రయం  యస్మాద్వైరాజాదిత్రయాత్మకమ్   ।
ఏకత్వేనైవ  సమ్పశ్యేదన్యాభావప్రసిద్ధయే   ॥ ౪౫॥
ఓంకారమాత్రమఖిలం  విశ్వప్రాజ్ఞాదిలక్షణమ్   ।
వాచ్యవాచకతాభేదాద్భేదేనానుపలాబ్ధితః  ॥ ౪౬॥

అకారమాత్రం  విశ్వః స్యాదుకారస్తైజసః  స్మృతః ।
ప్రాజ్ఞో  మకార ఇత్యేవం పరిపశ్యేత్క్రమేణ తు ॥ ౪౭॥
సమాధికాలాత్ప్రగేవం విచిన్త్యాతిప్రయత్నతః  ।
స్థూలసూక్ష్మక్రమాత్సర్వం   చిదాత్మని విలాపయేత్ ॥ ౪౮॥
అకారం పురూషం విశ్వముకారే ప్రవిలాపయేత్  ।
ఉకారం తైజసం  సూక్ష్మం మకారే ప్రవిలాపయేత్  ॥ ౪౯॥
మకారం కరణం ప్రాజ్ఞం   చిదాత్మని విలాపయేత్ ।
చిదాత్మాఽహం నిత్యశుద్ధబుద్ధముక్తసదద్వయః   ॥ ౫౦॥
పరమానన్దసన్దోహవాసుదేవోఽహమోమితి   ।
జ్ఞాత్వా  వివేచకం చిత్తం తత్సాక్షిణి విలాపయేత్ ॥ ౫౧॥
చిదాత్మని విలీనం చేత్తచ్చిత్తం నైవ  చాలయేత్ ।
పూర్ణబోధాత్మనాఽసీత  పూర్ణాచలసముద్రవత్   ॥ ౫౨॥
ఏవం సమాహితోయోగీ శ్రద్ధభక్తిసమన్వితః    ।
జితేన్ద్రియో  జితక్రోధః  పశ్యేదాత్మానమద్వయమ్ ॥ ౫౩॥
ఆదిమధ్యావసానేషు దుఃఖం సర్వమిదం యతః ।
తస్మాత్సర్వం పరిత్యజ్య తత్త్వనిష్ఠో భవేత్సదా ॥ ౫౪॥
యః పశ్యేత్సర్వగం శాన్తమానన్దాత్మానమద్వయమ్  ।
న తేన కించిదాప్తత్యం జ్ఞాతవ్యం  వావశిష్యతే ॥ ౫౫॥
కృతకృత్యో భవేద్విద్వాఞ్జీవన్ముక్తో  భవేత్సదా ।
ఆత్మన్యేవారూఢభావో జగదేతన్న వీక్షతే ॥ ౫౬॥
కదాచిదవ్యవహారే తు ద్వైతం  యద్యపి పశ్యతి ।
బోధాత్మవ్యతిరేకేణ న పశ్యతి చిదన్వయాత్ ॥ ౫౭॥
కిన్తు పశ్యతి మిథయైవ  దిఙ్ మోహేన్దువిభాగవత్  ।
ప్రతిభాసః  శరీరస్య తదాఽప్రారబ్ధసఙ్క్షయాత్    ॥ ౫౮॥
తస్య తావదేవ చిరమిత్యాది శ్రుతిరబ్రవీత్   ।
ప్రారబ్ధస్యానువృత్తిస్తు   ముక్తస్యాభాసమాత్రతః  ॥ ౫౯॥
సర్వదా ముక్త ఏవ స్యాజ్జ్ఞాతతత్త్వః  పుమానసౌ ।

ప్రారబ్ధభోగశేషస్య   సఙ్క్షయే  తదనన్తరమ్ ॥౬౦॥
అవిద్యాతిమిరాతీతం సర్వాభాసవివర్జితమ్  ।
చితన్యమమలం శుద్ధం  మనోవాచామగోచరమ్ ॥౬౧॥
వాచ్యవాచకనిర్ముక్తం హేయోపాదేయవర్జితమ్  ।
ప్రజ్ఞానఘనమానన్దం    వైష్ణవం   పదమశ్నుతే ॥౬౨॥
ఇదం ప్రకరణం  యత్నాజ్జ్ఞాతవ్యం  భగవత్తమైః  ।
అమానిత్వాదినియమైర్గురూభక్తిప్రసాదతహ్    ॥౬౩॥
ఇమాం విద్యాం ప్రయత్నేన యోగీ సన్ధ్యాసు  సర్వదా ।
సమభ్యసేదిహాముత్రభోగానాసక్తధీః  సుధీః ॥౬౪॥
ఇతి శ్రీమత్సురేశ్వరాచార్యవిరచితం  పఞ్చీకరణవార్త్తికం సమ్పూర్ణమ్  ॥

